
Хусанкая асӑнса 

Анчах утса ҫӳреттӗн мар-и 
Шупашкарти тӗп урамра? 
Паян ятна, ав, наборларӗ 
Хаҫат хура тӑваткӑлра.

Усал хыпар утпа ҫӳретӗр, 
Анчах та ӗненес килмест: 
Умрах-ҫке эс, пиччемӗр Петӗр, 
Патвар сассу ҫеҫ илтӗнмест.

Ҫук, ҫук, чӑн сӑвӑҫсем вилмеҫҫӗ, 
Тӑраҫҫӗ ӗнчӗ пек ҫиҫсе: 
Флоренцирен кунта ҫитеҫҫӗ 
Мухтавлӑ Данте хӗмӗсем.

Иванова витеймӗ ватлӑх, 
Тивеймӗ тутӑх Ҫеҫпӗле. 
Эс вӗсемпе пӗр тан, пӗр ятлӑ 
Ҫӗршывшӑн тунӑ ӗҫпеле.


